
ფ/პ გურამ თალაკვაძის (პირადი N ) მიერ შპს „მნკორპის“ (ს/ნ 416334167) 

100%-იანი წილის შეძენის გზით განხორციელებული კონცენტრაციის კონკურენტულ 
გარემოსთან თავსებადობის შესახებ

„კონკურენციის შესახებ“ საქართველოს მე-11 მუხლის მე-3 და მე-6 პუნქტების, 111 
მუხლის მე-6 პუნქტის „ა“ ქვეპუნქტის, 171 მუხლის მე-4 პუნქტის, „კონცენტრაციის 
თაობაზე შეტყობინების წარდგენისა და განხილვის წესის დამტკიცების თაობაზე“ 
კონკურენციის სააგენტოს თავმჯდომარის 2020 წლის 26 ოქტომბრის N39 ბრძანებით 
დამტკიცებული წესის მე-8 მუხლის მე-6 პუნქტის „ა“ ქვეპუნქტის, მე-81 მუხლის, მე-16 
მუხლისა და „საჯარო სამართლის იურიდიული პირის - საქართველოს კონკურენციისა და 
მომხმარებლის დაცვის სააგენტოს დებულების დამტკიცების შესახებ“ საქართველოს 
მთავრობის 2014 წლის 14 აპრილის №288 დადგენილებით დამტკიცებული დებულების მე-
4 მუხლის მე-4 პუნქტის „ე“ ქვეპუნქტის შესაბამისად, 

ვბრძანებ:

1. დამტკიცდეს გადაწყვეტილება ფ/პ გურამ თალაკვაძის (პირადი N ) მიერ შპს 
„მნკორპის“ (ს/ნ 416334167) 100%-იანი წილის შეძენის გზით განხორციელებული 
კონცენტრაციის კონკურენტულ გარემოსთან თავსებადობის შესახებ თანდართული სახით;

2. ფ/პ გურამ თალაკვაძის (პირადი N ) მიერ შპს „მნკორპის“ (ს/ნ 416334167) 
100%-იანი წილის შეძენის გზით განხორციელებული კონცენტრაცია მიჩნეულ იქნეს 
კონკურენტულ გარემოსთან თავსებადად;

3. გადაწყვეტილება გაეგზავნოს საქართველოს კონკურენციისა და მომხმარებლის დაცვის 
სააგენტოში შეტყობინების წარმომდგენ პირს;

4. გადაწყვეტილება მისი მიღებიდან 7 სამუშაო დღის ვადაში გამოქვეყნდეს სააგენტოს 
ოფიციალურ ვებ-გვერდზე, სახელმწიფო, კომერციულ, პროფესიულ, პერსონალურ ან/და 
საგადასახადო საიდუმლოებას მიკუთვნებული ინფორმაციის კონფიდენციალურობის 
დაცვით;



5. ამ ბრძანების გასაჩივრება შესაძლებელია საქართველოს კანონმდებლობით დადგენილი 
წესით წინამდებარე აქტის ოფიციალური წესით გაცნობის დღიდან ერთი თვის ვადაში 
თბილისის საქალაქო სასამართლოში (მის.: ქ. თბილისი, დავით აღმაშენებლის ხეივანი 
№64);

6. ეს ბრძანება ამოქმედდეს ხელმოწერისთანავე.

ირაკლი ლექვინაძე

თავმჯდომარე



   გადაწყვეტილება

ფ/პ გურამ თალაკვაძის (პირადი N ) მიერ შპს „მნკორპის“ (ს/ნ 416334167) 
100%-იანი წილის შეძენის გზით განხორციელებული კონცენტრაციის კონკურენტულ 

გარემოსთან თავსებადობის შესახებ

I. ფაქტობრივი გარემოებები

საქართველოს კონკურენციისა და მომხმარებლის დაცვის სააგენტოსათვის (შემდგომში 
- სააგენტო) წინასწარ სავალდებულო შეტყობინებას დაქვემდებარებული კონცენტრაციების 
შესაძლო ფაქტების გამოვლენის მიზნით, სააგენტოს მიერ 2024 წლის 01 ოქტომბრის N02/3639 
წერილით სსიპ საჯარო რეესტრის ეროვნული სააგენტოდან გამოთხოვილ იქნა ინფორმაცია 
2024 წლის პირველი ივლისიდან 2024 წლის 30 სექტემბრის ჩათვლით პერიოდში ქვეყანაში 
განხორციელებული შესაბამისი ტრანზაქციების შესახებ. მიღებული ინფორმაციის1  
ანალიზის შედეგად დადგინდა, რომ 2024 წლის 05 აგვისტოს ფ/პ გურამ თალაკვაძემ (პირადი 
N ) შეიძინა შპს „მნკორპის“ (ს/ნ 416334167) 100%-იანი წილი და ეს ტრანზაქცია, 
წილის მოცულობის გათვალისწინებით, სავარაუდოდ, ექვემდებარებოდა სააგენტოსთვის 
წინასწარ წერილობით შეტყობინებას.2

გურამ თალაკვაძის (პირადი N ) მიერ შპს „მნკორპის“ (ს/ნ 416334167) 100%-
იანი წილის შეძენის ფაქტთან დაკავშირებით, 2024 წლის 18 ოქტომბერს სააგენტომ დაიწყო 
მარტივი ადმინისტრაციული წარმოება. კონცენტრაციის შესახებ წინასწარი შეტყობინების 
წარმოდგენის ვალდებულების მქონე პირს - გურამ თალაკვაძეს ადმინისტრაციული 
წარმოების ფარგლებში ეთხოვა თავისი პოზიციის, ტრანზაქციასთან დაკავშირებული 
დოკუმენტებისა და კონცენტრაციაში მონაწილე და მათთან დაკავშირებული პირების 2023 
წლის ერთობლივი შემოსავლების შესახებ ინფორმაციის წარმოდგენა.3 გარდა ამისა, 
სააგენტომ ამავე წერილით მხარისაგან ითხოვა ინფორმაციის წარმოდგენა თუ რატომ არ 
მოხდა სააგენტოში წინასწარი შეტყობინების წარმოდგენა და არსებობდა თუ არა 
„კონკურენციის შესახებ“ საქართველოს კანონის 112 მუხლით გათვალისწინებული 
გამონაკლისი შემთხვევა. სააგენტომ იდენტური შინაარსის წერილი გაუგზავნა შპს 
„მნკორპსაც“.4 

 
სააგენტოს წერილის პასუხად მხარეთა მიერ 2024 წლის 29 ოქტომბრის N 01/5471 და 31 

ოქტომბრის N 01/5507 წერილებით წარმოდგენილ იქნა პოზიცია განხორციელებულ 
ტრანზაქციასთან დაკავშირებით, წილის ნასყიდობის ხელშეკრულება, ასევე 2024 წლის 02 

1 სსიპ საჯარო რეესტრის ეროვნული სააგენტოს 04.10.2024 წლის N224270 წერილი (სააგენტოში რეგ. N 01/5237; 
16.10.2024). 
2 სტრატეგიული ბაზრების მონიტორინგის დეპარტამენტის უფროსის 2024 წლის 18 ოქტომბრის N03/1230  
მოხსენებითი ბარათი.
3 სააგენტოს 2024 წლის 21 ოქტომბრის N02/3833 წერილი.
4 სააგენტოს 2024 წლის 28 ოქტომბრის N02/3949 წერილი.



აგვისტოს შალვა სირაძესა და გურამ თალაკვაძეს შორის გაფორმებული წილის ნასყიდობის 
ხელშეკრულების დანართი N1 და ინფორმაცია კონცენტრაციაში მონაწილე პირთა და მათთან 
დაკავშირებული პირების 2023 წლის ერთობლივი შემოსავლების შესახებ ცალ-ცალკე 
(შესაბამისი ბრუნვითი უწყისები).

სააგენტოს მიერ დამუშავებული დოკუმენტებით დადგინდა, რომ შპს „მნკორპის“ 
100%-იანი წილის შეძენით ფ/პ გურამ თალაკვაძე ეკონომიკურ აგენტზე მოიპოვებდა იმგვარ 
უფლებებს, რაც მას სრული ერთპიროვნული კონტროლის განხორციელების შესაძლებლობას 
აძლევდა და, მაშასადამე, სახეზე იყო კონცენტრაცია5. შესაბამისად, სააგენტომ შეამოწმა 
განხორციელებული კონცენტრაცია აკმაყოფილებდა თუ არა „კონცენტრაციის თაობაზე 
შეტყობინების წარდგენისა და განხილვის წესის დამტკიცების თაობაზე“ სააგენტოს 
თავმჯდომარის 2020 წლის 26 ოქტომბრის N39 ბრძანების მე-3 მუხლის პირველი პუნქტით 
დადგენილ მოთხოვნებს კონცენტრაციის განხორციელების წინა ფინანსური წლის 
მდგომარეობით ერთობლივი შემოსავლების ნაწილში6. სააგენტოს მიერ დამუშავებული 
მონაცემებით დადგინდა, რომ განხორციელებული კონცენტრაცია აკმაყოფილებდა 
ზემოაღნიშნულ მოთხოვნებს კონცენტრაციის განხორციელების წინა ფინანსური წლის 
მდგომარეობით ერთობლივი შემოსავლების ნაწილში, კერძოდ, შპს „მნკორპის“ ერთობლივი 
შემოსავალი 2023 წელს შეადგენდა  

 ლარს, ხოლო გურამ თალაკვაძის 
ერთობლივი წლიური შემოსავალი (რაშიც კონკურენციის სააგენტოს თავმჯდომარის 2020 
წლის 26 ოქტომბრის №39 ბრძანებით დამტკიცებული „კონცენტრაციის თაობაზე 
შეტყობინების წარდგენისა და განხილვის წესის დამტკიცების თაობაზე“ წესის მე-4 მუხლის 

5 „კონკურენციის შესახებ“ საქართველოს კანონის მე-11 მუხლის პირველი პუნქტის „ბ“ ქვეპუნქტის შესაბამისად: 
„კონცენტრაციად მიიჩნევა ასევე ფასიანი ქაღალდების ან წილის შეძენით, ხელშეკრულებებით ან სხვა 
საშუალებებით ერთ ან რამდენიმე ეკონომიკურ აგენტზე პირდაპირი ან ირიბი, სრული ან ნაწილობრივი 
კონტროლის მოპოვება სხვა ერთი ან რამდენიმე ეკონომიკური აგენტის მიერ ან სხვა ისეთი ერთი ან რამდენიმე 
პირის მიერ, რომელიც/რომლებიც ამ კანონის მიზნებისთვის არ არის/არ არიან მიჩნეული ეკონომიკურ 
აგენტად/ეკონომიკურ აგენტებად და რომელიც/რომლებიც უკვე აკონტროლებს/აკონტროლებენ სულ მცირე ერთ 
ეკონომიკურ აგენტს“. ამასთან, ევროკავშირის პრაქტიკაში გამოყოფენ ერთპიროვნული და ერთობლივი 
კონტროლის ცნებებს, სადაც ერთპიროვნული კონტროლი გულისხმობს სტრატეგიული გადაწყვეტილებების 
ცალმხრივად და დამოუკიდებლად მიღების შესაძლებლობას. იურიდიულ საფუძველზე ერთპიროვნული 
კონტროლის მოპოვების ყველაზე გავრცელებული შემთხვევაა, როდესაც პირი იძენს კომპანიის ხმის უფლების 
მქონე აქციების/წილების უმრავლესობასა და ამასთან დაკავშირებულ უფლებებს. კონტროლის უფლების 
მოპოვებისათვის, როგორც წესი, სუბიექტის მიერ შეძენილი წილები/აქციები უნდა მოიცავდეს ხმათა 
უმრავლესობის მოპოვებას. პირდაპირი კონტროლის ნათელი მაგალითია სწორედ ხმის უფლების მქონე წილების 
ან აქციების უმრავლესობის მოპოვება. ცალკეული იშვიათი გამონაკლისის არარსებობის პირობებში კი, ასეთად 
ცალსახად მოიაზრება კომპანიის 100%-იანი წილის შეძენა.
6 სააგენტოსათვის შეტყობინებას ექვემდებარება კონცენტრაცია, თუ მისი მონაწილე პირების ერთობლივი (ჯამური) 
წლიური შემოსავალი საქართველოს ტერიტორიაზე, შეტყობინების წარმოდგენის ვალდებულების წარმოშობის 
წინა ფინანსური წლის მდგომარეობით, აღემატება 20 მილიონ ლარს და ამასთან, კონცენტრაციის მონაწილე 
მინიმუმ ორი პირიდან თითოეულის  წლიური ერთობლივი შემოსავალი აღემატება 5 მილიონ ლარს. ამასთან, წესის 
მე-4 მუხლის მე-3 პუნქტის შესაბამისად, კონცენტრაციის მონაწილეთა ერთობლივი შემოსავლის გამოთვლისას 
მხედველობაში მიიღება შემდეგი ერთეულების ჯამური ერთობლივი შემოსავალი: ა)  კონცენტრაციაში მონაწილე 
პირი; ბ) კონცენტრაციაში მონაწილე პირთა მიერ პირდაპირ ან არაპირდაპირ კონტროლირებადი ან პირდაპირ ან 
არაპირდაპირ მაკონტროლებელი საწარმოები; გ) საწარმოები, რომლებიც იმყოფებიან კონცენტრაციის მონაწილე 
პირთა ერთობლივი კონტროლის ქვეშ.



მე-3 პუნქტის შესაბამისად მოიაზრება როგორც კონცენტრაციაში მონაწილე პირის, ასევე მის 
მიერ პირდაპირ ან არაპირდაპირ კონტროლირებადი ან პირდაპირ ან არაპირდაპირ 

მაკონტროლებელი საწარმოების ერთობლივი შემოსავლების ჯამი) – 

ლარს.7 ამდენად, კონცენტრაციის მონაწილეთა ერთობლივი 
შემოსავლის გამოთვლის წესის შესაბამისად, კონცენტრაციის მონაწილე ორივე სუბიექტის 
ერთობლივი შემოსავალი აჭარბებდა ხსენებული ნორმატიული აქტით გათვალისწინებულ 
მინიმალურ ზღვარს. სააგენტომ მხარეთა მიერ წარმოდგენილი და დამატებით მოძიებული 
დოკუმენტების შესწავლის შედეგად ასევე დაადგინა, რომ არ ვლინდებოდა „კონკურენციის 
შესახებ“ საქართველოს კანონის 112 მუხლით განსაზღვრული შეტყობინების სააგენტოსთვის 
წარმოდგენის ვალდებულებისგან გათავისუფლების არც ერთი კანონისმიერი წინაპირობა. 
მაშასადამე, დადასტურდა, რომ შემძენს გააჩნდა ვალდებულება, კონცენტრაციის 
განხორციელებამდე სააგენტოში წინასწარ წარმოედგინა შეტყობინება. 

ზემოაღნიშნულის გათვალისწინებით, საქართველოს კონკურენციისა და 
მომხმარებლის დაცვის სააგენტოს თავმჯდომარის 2024 წლის 18 დეკემბრის ბრძანებით ფ/პ 
გურამ თალაკვაძის მიერ შპს „მნკორპის“ 100%-იანი წილის შეძენა მიჩნეულ იქნა 
სააგენტოსთვის წინასწარ სავალდებულო წერილობით შეტყობინებას დაქვემდებარებული 
კონცენტრაციის სააგენტოსთან შეთანხმების გარეშე განხორციელებად.8 შემძენს, როგორც 
სააგენტოსათვის კონცენტრაციის თაობაზე შეტყობინების წარმოდგენის ვალდებულების 
მქონე პირს9, დაევალა განხორციელებული კონცენტრაციის შესახებ შეტყობინების 
კანონმდებლობით დადგენილი წესით, 21 კალენდარული დღის ვადაში სააგენტოში 
წარმოდგენა. ამასთან, ვინაიდან განსახილველ შემთხვევაში კონცენტრაციის თაობაზე 
შეტყობინების წარმოდგენის ვალდებულება გააჩნდა ფიზიკურ პირს - გურამ თალაკვაძეს, 
რომელიც არ წარმოადგენდა ეკონომიკურ აგენტს, „კონკურენციის შესახებ“ კანონის 33-ე 
მუხლის მე-4 პუნქტის თანახმად10, მისთვის დასაკისრებელი ჯარიმის ოდენობა განისაზღვრა 
10 000 ლარით.

საქართველოს კონკურენციისა და მომხმარებლის დაცვის სააგენტოში 2024 წლის 31 
დეკემბრის N01/6820 წერილით შემოვიდა შეტყობინება გურამ თალაკვაძესა და შპს „მნკორპს“ 
შორის განხორციელებული კონცენტრაციის თაობაზე. აღნიშნული შეტყობინება ცნობილ იქნა 

7 საქართველოს ფინანსთა სამინისტროს სსიპ შემოსავლების სამსახურის გადასახადების ადმინისტრირების 
სისტემის მონაცემები.
8 საქართველოს კონკურენციისა და მომხმარებლის დაცვის სააგენტოს თავმჯდომარის 2024 წლის 18 დეკემბრის 
ბრძანება N 04/1269.
9 „კონცენტრაციის თაობაზე შეტყობინების წარდგენისა და განხილვის წესის დამტკიცების თაობაზე“ სააგენტოს 
თავმჯდომარის 2020 წლის 26 ოქტომბრის N39 ბრძანების მე-5 მუხლის „ა“ პუნქტის შესაბამისად
10 სააგენტოსათვის წინასწარ სავალდებულო შეტყობინებას დაქვემდებარებული კონცენტრაციის სააგენტოს 
გვერდის ავლით განხორციელების შემთხვევაში კონცენტრაციის თაობაზე შეტყობინების წარდგენის 
ვალდებულების მქონე ეკონომიკურ აგენტს დაეკისრება ჯარიმა, რომლის ოდენობა არ უნდა აღემატებოდეს 
სააგენტოს მიერ შესაბამისი გადაწყვეტილების მიღების წინა ფინანსური წლის განმავლობაში ეკონომიკური 
აგენტის ერთობლივი შემოსავლის 5%-ს, ხოლო ფიზიკურ პირს დაეკისრება ჯარიმა 10 000 ლარის ოდენობით



დასაშვებად და მხარემ სააგენტოში წარმოადგინა შეტყობინების განხილვისათვის 
დადგენილი საფასურის გადახდის დამადასტურებელი დოკუმენტი.11

წარმოდგენილი შეტყობინება მოიცავდა დადგენილი ფორმით მოთხოვნილ 
ინფორმაციას კონცენტრაციის შესახებ:

- ზოგადი მონაცემები კონცენტრაციაში მონაწილე პირთა შესახებ;
- ზოგადი ინფორმაცია კონცენტრაციის შესახებ - ფორმა, მიზანი;
- კონცენტრაციის მხარეებთან დაკავშირებული პირები, მათი  ერთობლივი შემოსავლები 

2024 წელს;
- კონცენტრაციის აღწერა - შესაბამისი ბაზრის განსაზღვრა, უახლოესი 24 თვის 

ეკონომიკური და ბიზნესგეგმები, კონცენტრაციის სავარაუდო შედეგები, ინფორმაცია 
კონცენტრაციის დადებითი და უარყოფითი ზეგავლენის შესახებ; კონცენტრაციის 
მოსალოდნელი შედეგების აღწერა; საკითხები, რამაც მხარეთა მოსაზრებით შეიძლება 
გავლენა იქონიოს საკითხის დადებითად ან უარყოფითად გადაწყვეტაზე და რაზეც 
სააგენტოს მიერ ყურადღება უნდა იქნეს გამახვილებული. 

ინფორმაცია კონცენტრაციაში მონაწილე ეკონომიკური აგენტების შესახებ:

კონცენტრაციის განხორციელებამდე შპს „მნკორპის“ 100%-იანი წილის მფლობელი 
პარტნიორი იყო ფ/პ შალვა სირაძე (პ/ნ ). განსახილველი ტრანზაქციის შედეგად 
კი, როგორც აღინიშნა, კომპანიის 100%-იანი წილი შალვა სირაძისაგან სრულად შეისყიდა 
გურამ თალაკვაძემ. 

მონაწილე მხარეების ურთიერთდამოკიდებული ეკონომიკური აგენტები:

ფ/პ გურამ თალაკვაძე 100%-იან წილს ფლობს შპს „ქორ თრეიდში“ (ს/ნ 404753904) და 83%-
აინ წილს შპს „მნ გრუპი - 2021“-ში (ს/ ნ 405473839). გურამ თალაკვაძის საკუთრებაშია შპს 
„პოლი ტრანს ლოგისტიკ გრუპისა“ (ს/ნ 404618482) და შპს „ბერმუხას“ (ს/ნ 212840906) 50-50%-
იანი წილებიც. იგი აგრეთვე შპს „C.N.G-ის“ 25%-იანი წილის მფლობელიცაა. გურამ თალავაძე 
ასევე იკავებს დირექტორის პოზიციას შპს „მნ რეზერვსში“ (ს/ნ 402237236). რაც შეეხება შპს 
„მნკორპს“, მის საკუთრებაშია შპს „სიხარული 1-ის“ (ს/ნ 401977893) 100%-იანი და შპს 
„ლექსველის“ 50%-იანი წილები.

როგორც სააგენტოში წარმოდგენილ შეტყობინებაშია მითითებული,  გურამ 
თალაკვაძის მოსაზრებით, როგორც კონცენტრაციაში მონაწილე, აგრეთვე მათთან 
დაკავშირებული ეკონომიკური აგენტები ერთმანეთისაგან სრულიად განსხვავებულ 
ბაზრებზე საქმიანობენ. 

შეტყობინებაში ასევე მითითებულია, რომ ბოლო 3 წლის განმავლობაში მხოლოდ 
გურამ თალაკვაძემ შეიძინა შპს შპს „მნ გრუპი -2021 - ის“ (ს/ ნ 405473839) 83%-იანი წილი, 

11 გურამ თალაკვაძის 2025 წლის 20 იანვრის წერილი N 01/259.



თუმცა აღნიშნული კომპანია არ საქმიანობდა და არც ახლა ოპერირებს განსახილველი 
კონცენტრაციის შესაბამის ბაზარზე.

კონცენტრაციის ფორმა: 
განხორციელებული კონცენტრაციის ფორმა არის წილის შეძენის გზით ეკონომიკურ 

აგენტზე სრული ერთპიროვნული კონტროლის მოპოვება, კერძოდ, გურამ თალაკვაძემ 
(პირადი N ) შეიძინა შპს „მნკორპის“ (ს/ნ 416334167) 100%-იანი წილი.

კონცენტრაციის მიზანი და გეგმა:
გურამ თალაკვაძის განცხადებით, კონცენტრაციის მიზანია მანგანუმის კონცენტრატის 

ბაზარზე ინვესტიციის განხორციელება, რაც გაზრდის ამ სფეროს კონკურენტულობას და 
შედეგად ხელს შეუწყობს ბაზრის განვითარებას.

როგორც შეტყობინებაშია მითითებული, შემძენი გეგმავს უცვლელი დატოვოს სამიზნე 
კომპანიის ბიზნეს პროფილი და საქმიანობის სფერო, ასევე შეინარჩუნოს კლიენტები. 
მომდევნო 24 თვის განმავლობაში იგეგმება ახალი პროექტების განხორციელება, კერძოდ, 
ახალი კონტრაქტორების მოზიდვა, პროდუქციის გაყიდვებისა და შესაბამისად, კომპანიის 
შემოსავლების ზრდა. ყოველივე ამის მიზანი კი, საბოლოო ჯამში, ეკონომიკური აგენტის მიერ 
მოგების მიღებაა. შემძენს მიაჩნია, რომ კონცენტრაციის შედეგად შესაბამისი ბაზრის ზრდა და 
მასზე კონკურენტული გარემოს განვითარებაა მოსალოდნელი.

გურამ თალაკვაძე აღნიშნავს, რომ მას, როგორც შპს „მნ გრუპი 2021-ის“ პარტნიორსა და 
დირექტორს, აქვს გამოცდილება საქართველოში ტრეიდერული საქმიანობის წარმატებული 
ხელმძღვანელობისა და მას შეუძლია მნიშვნელოვნად გაზარდოს მანგანუმის კონცენტრატის 
გაყიდვების მაჩვენებელი, ვინაიდან, იგი აქტიურად არის ჩართული შპს „მნ გრუპი 2021-ის“ 
მიერ სილიკომანგანუმისა და წიდის წარმოებასა და საერთაშორისო ბაზარზე რეალიზაციაში. 
გურამ თალაკვაძის მიერ კონტროლირებადი შპს „მნ გრუპი 2021 წარმოადგენს 
სილიკომანგანუმისა და წიდის მწარმოებელ/მომპოვებელ და ექსპორტიორ კომპანიას, 
კერძოდ, მას ექსპორტზე გააქვს როგორც სხვა მწარმოებლებისაგან შეძენილი, ასევე მის მიერ 
წარმოებული/მოპოვებული სილიკომანგანუმი და წიდა.

შეტყობინებაში მოცემულია შემძენის პოზიცია შესაბამის ბაზართან დაკავშირებითაც. 
კერძოდ, მხარე კონცენტრაციის შესაბამის პროდუქციულ ბაზრად მიიჩნევს მანგანუმის 
კონცენტრატის მიწოდების ბაზარს, გეოგრაფიულ ბაზრად განსაზღვრულია საქართველოს 
ტერიტორია - ეროვნული დონე, ხოლო რადგანაც კომპანიის საქმიანობა არ არის სეზონური 
ხასიათის, მხარე უთითებს, რომ ბაზარს დროითი ჩარჩო არ გააჩნია.

მხარეები ადასტურებენ, რომ შეტყობინებაში წარმოდგენილი ინფორმაცია შეესაბამება 
სიმართლეს და მათთვის ცნობილია არასწორი ინფორმაციის მიწოდებით გამოწვეული და 
საქართველოს კანონმდებლობით განსაზღვრული სამართლებრივი შედეგები. 



II.  სამართლებრივი მიმოხილვა

სააგენტოსთვის წინასწარ შეტყობინებას დაქვემდებარებული კონცენტრაციის შესახებ 
შეტყობინების წარდგენის, განხილვისა და სააგენტოს მიერ გადაწყვეტილების მიღების 
მატერიალური და პროცედურული საკითხები რეგულირდება საქართველოს მოქმედი 
კანონმდებლობით, კერძოდ: „კონკურენციის შესახებ“ საქართველოს კანონით, საქართველოს 
ზოგადი ადმინისტრაციული კოდექსით, „სსიპ საქართველოს კონკურენციისა და 
მომხმარებლის დაცვის სააგენტოს დებულების დამტკიცების შესახებ“ საქართველოს 
მთავრობის 2014 წლის 14 აპრილის N288 დადგენილებით, „კონცენტრაციის თაობაზე 
შეტყობინების წარდგენისა და განხილვის წესის დამტკიცების თაობაზე“ კონკურენციის 
სააგენტოს თავმჯდომარის 2020 წლის 26 ოქტომბრის N39 ბრძანებით, „ბაზრის ანალიზის 
მეთოდური მითითებების დამტკიცების თაობაზე“ კონკურენციის სააგენტოს თავმჯდომარის 
2020 წლის 23 ოქტომბრის N37 ბრძანებით და სხვა. 

სააგენტოსათვის წინასწარ შეტყობინებას ექვემდებარება კონცენტრაცია, რომელიც 
ერთობლივად აკმაყოფილებს „კონკურენციის შესახებ“ საქართველოს კანონის მე-11 და 111 
მუხლების მოთხოვნებს. 

1. „კონკურენციის შესახებ“ საქართველოს კანონის მე-11 მუხლის პირველი პუნქტით 
განსაზღვრულია კონცენტრაციის განმარტება, ხოლო ამავე მუხლის მე-2 პუნქტით 
განისაზღვრება ის უფლებები, რომელიც გამოიყენება კონცენტრაციის მიზნებისთვის 
კონტროლის განსახორციელებლად;

2. „კონკურენციის შესახებ“ საქართველოს კანონის მე-11 მუხლის შესაბამისად, 
სააგენტოსთვის წინასწარ შეტყობინებას დაქვემდებარებული კონცენტრაციის 
განხორციელება დასაშვებია მხოლოდ მისი კონკურენტულ გარემოსთან 
თავსებადობის შესახებ სააგენტოს გადაწყვეტილების საფუძველზე. ხოლო ამავე 
კანონის 33-ე მუხლის მე-4 პუნქტის მიხედვით, სავალდებულო შეტყობინებას 
დაქვემდებარებული კონცენტრაციის სააგენტოს გვერდის ავლით განხორციელების 
შემთხვევაში, შეტყობინების წარმოდგენის ვალდებულების მქონე პირს ეკისრება 
ჯარიმა, რომლის ოდენობა არ აღემატება სააგენტოს მიერ გადაწყვეტილების გამოტანის 
წინა ფინანსური წლის ერთობლივი შემოსავლის 5%-ს. ჯარიმის დაკისრება 
შეტყობინების წარმოდგენის ვალდებულების მქონე პირს არ ათავისუფლებს 
სააგენტოსთვის შეტყობინების წარმოდგენისგან. ჯარიმის დაკისრების 
პარალელურად, შეტყობინების წარმოდგენის ვადას, ყოველ კონკრეტულ შემთხვევაში 
განსაზღვრავს სააგენტო და იგი არ შეიძლება იყოს 14 კალენდარულ დღეზე ნაკლები.  
სააგენტო განიხილავს კანონმდებლობის გვერდის ავლით განხორციელებულ 
კონცენტრაციას და იმ შემთხვევაში თუ ის მიიჩნევა დაუშვებლად, ჯარიმის 
დაკისრების პარალელურად მიმართავს სასამართლოს კონცენტრაციის გაუქმების და 
პირვანდელი მდგომარეობის აღდგენის მიზნით;

3. „კონკურენციის შესახებ“ საქართველოს კანონის 33-ე მუხლის მე-7 პუნქტის 
შესაბამისად, ჯარიმის ოდენობის დადგენისას გათვალისწინებული უნდა იქნეს 
შესაბამისი დარღვევით გამოწვეული ზიანი, დარღვევის ხანგრძლივობა და სიმძიმე. 



თავის მხრივ, საქართველოს კონკურენციის ეროვნული სააგენტოს თავმჯდომარის 
2020 წლის 2 დეკემბრის N04/158 ბრძანებით დამტკიცებული „ჯარიმების ოდენობის 
დადგენის სახელმძღვანელო პრინციპების“ მიხედვით, ჯარიმის ოდენობის 
განსაზღვრის პროცესში სააგენტო მოქმედებს „კონკურენციის შესახებ“ საქართველოს 
კანონის მიზნის დასაცავად და ითვალისწინებს მხარეთა ინტერესებს. კერძოდ, 
უზრუნველყოფს, რომ მის მიერ გამოყენებული ჯარიმა იყოს სამართლიანი, 
პროპორციული და პრევენციული ხასიათის. ჯარიმის დაკისრების დროს, 
გასათვალისწინებელია, ქმედება განზრახ იქნა ჩადენილი თუ გაუფრთხილებლობით, 
პირი მოქმედებდა მოგების მიღების მიზნით, თუ საკუთარი საწარმოს რთულ 
ვითარებაში ჩაგდების თავიდან ასაცილებლად, ან პირველად ჩაიდინა თუ არა მან 
მსგავსი ქმედება და სხვა. ჯარიმის განსაზღვრის დამატებითი კრიტერიუმები ასევე 
მოცემულია საქართველოს ადმინისტრაციულ სამართალდარღვევათა კოდექსშიც. 
ჯარიმის ინდივიდუალური ოდენობის გამოთვლის დროს, მხედველობაში მიიღება 
პასუხისმგებლობის დამამძიმებელი და შემამსუბუქებელი გარემოებები, 
კანონსაწინააღმდეგო ქმედების ჩამდენი პირის ეკონომიკური მდგომარეობა;

4.  „კონცენტრაციის თაობაზე შეტყობინების წარდგენისა და განხილვის წესის 
დამტკიცების თაობაზე“ კონკურენციის სააგენტოს თავმჯდომარის 2020 წლის 26 
ოქტომბრის N39 ბრძანების მე-3 მუხლის პირველი პუნქტის მიხედვით, 
სააგენტოსათვის წინასწარ სავალდებულო წერილობით შეტყობინებას ექვემდებარება 
კონცენტრაცია, თუ მისი მონაწილე პირების ერთობლივი (ჯამური) წლიური 
შემოსავალი საქართველოს ტერიტორიაზე, შეტყობინების წარმოდგენის 
ვალდებულების წარმოშობის წინა ფინანსური წლის მდგომარეობით, აღემატება 20 
მილიონ ლარს და, ამასთან, კონცენტრაციის მონაწილე მინიმუმ ორი პირიდან 
თითოეულის წლიური ერთობლივი შემოსავალი აღემატება 5 მილიონ ლარს;

5. „კონცენტრაციის თაობაზე შეტყობინების წარდგენისა და განხილვის წესის 
დამტკიცების თაობაზე“ კონკურენციის სააგენტოს თავმჯდომარის 2020 წლის 26 
ოქტომბრის N39 ბრძანების მე-4 მუხლის მე-3 პუნქტის შესაბამისად, კონცენტრაციის 
მონაწილეთა ერთობლივი შემოსავლის გამოთვლისას მხედველობაში მიიღება 
შემდეგი ერთეულების ერთობლივი შემოსავალი: ა)  კონცენტრაციაში მონაწილე პირი; 
ბ) კონცენტრაციაში მონაწილე პირთა მიერ პირდაპირ ან არაპირდაპირ 
კონტროლირებადი ან პირდაპირ ან არაპირდაპირ მაკონტროლებელი საწარმოები; გ) 
საწარმოები, რომლებიც იმყოფებიან კონცენტრაციის მონაწილე პირთა ერთობლივი 
კონტროლის ქვეშ.

6. სააგენტოს თავმჯდომარის 2020 წლის 26 ოქტომბრის N39 ბრძანებით დამტკიცებული 
წესის მე-5 მუხლის „ა“ ქვეპუნქტის მიხედვით - შეძენით, ხელშეკრულებებით ან სხვა 
საშუალებებით კონტროლის მოპოვების შემთხვევაში – შეტყობინების წარდგენის 
ვალდებულება ეკისრება(თ) შემძენ ან/და კონტროლის უფლების მომპოვებელ 
პირ(ებ)ს;

7. კანონის 111 მუხლის მე-3 პუნქტის შესაბამისად, სააგენტოს მიერ კონცენტრაციის 
თაობაზე შეტყობინების განხილვისათვის დაწესებული საფასური შეადგენს 5 000 
ლარს;



8. კანონის 111 მუხლის მე-5 და მე-6 პუნქტების შესაბამისად, თუ დაგეგმილი 
კონცენტრაცია ექცევა კანონის რეგულირების სფეროში, სააგენტო კონცენტრაციის 
თაობაზე შეტყობინების განხილვას იწყებს კონცენტრაციის თაობაზე შეტყობინების 
განხილვის საფასურის გადახდის დამადასტურებელი დოკუმენტის წარდგენის 
შემდეგ და ამ დოკუმენტის წარდგენიდან არაუგვიანეს 25 სამუშაო დღისა, 
ვალდებულია განიხილოს და მიიღოს ერთ-ერთი შემდეგი გადაწყვეტილება:
ა) დაგეგმილი კონცენტრაციის კონკურენტულ გარემოსთან თავსებადობის შესახებ;
ბ) კონცენტრაციის თაობაზე შეტყობინების განხილვის ვადის გაგრძელების შესახებ, 
თუ არსებობს გონივრული ეჭვი, რომ შესაძლებელია დაგეგმილი კონცენტრაცია 
კონკურენტულ გარემოსთან თავსებადი არ იყოს ან თუ, საქმის სირთულიდან 
გამომდინარე, საჭიროა შესაბამისი საკითხის დამატებით შესწავლა. სააგენტოს მიერ 
აღნიშნულ ვადაში ერთ-ერთი გადაწყვეტილების მიუღებლობა დადებით პასუხად 
მიიჩნევა;

9. კანონის 111 მუხლის მე-9 პუნქტის შესაბამისად, კონცენტრაციის თაობაზე 
შეტყობინების განხილვის ვადის გაგრძელების შესახებ გადაწყვეტილების მიღების 
შემთხვევაში სააგენტო ვალდებულია კონცენტრაციის თაობაზე შეტყობინება 
განიხილოს კონცენტრაციის თაობაზე შეტყობინების განხილვის ვადის გაგრძელების 
შესახებ გადაწყვეტილების მიღებიდან არაუგვიანეს 90 კალენდარული დღისა. ამ 
ვადაში სააგენტოს მიერ აღნიშნულ შეტყობინებაზე პასუხის გაუცემლობა დადებით 
პასუხად მიიჩნევა;

10. იმ ეკონომიკური აგენტების კონცენტრაციის რეგისტრაციისთვის, რომლებსაც 
ეკისრებათ ამ კანონის 111 მუხლით განსაზღვრული კონცენტრაციის თაობაზე 
შეტყობინების ვალდებულება, აუცილებელია, არსებობდეს სააგენტოს 
გადაწყვეტილება მოსალოდნელი კონცენტრაციის კონკურენტული ეფექტის შესახებ. 
სააგენტოს მიერ უარყოფითი დასკვნის გაცემა საჯარო სამართლის იურიდიული პირის 
– საჯარო რეესტრის ეროვნული სააგენტოს მიერ ეკონომიკური აგენტის 
რეგისტრაციაზე უარის თქმის საფუძველია;

11. კანონის 111 მუხლის მე-6 და მე-9 პუნქტებით გათვალისწინებული ვადების 
ამოწურვამდე ან სააგენტოს მიერ შესაბამისი გადაწყვეტილების მიღებამდე 
კონცენტრაციის განხორციელება აკრძალულია. სააგენტოს მიერ უარყოფითი 
გადაწყვეტილების მიღების შემთხვევაში კონცენტრაციის განხორციელება 
აკრძალულია;

12. კანონის მე-11 მუხლის მე-3 და მე-4 პუნქტების შესაბამისად, კონცენტრაცია, რომელიც 
არსებითად არ ზღუდავს ეფექტიან კონკურენციას საქართველოს ან მისი ნაწილის 
სასაქონლო ან მომსახურების ბაზარზე, თავსებადია კონკურენტულ გარემოსთან. 
ხოლო, კონცენტრაცია, რომელიც ზღუდავს ეფექტიან კონკურენციას -  არ არის 
თავსებადი;

13. „კონცენტრაციის თაობაზე შეტყობინების წარდგენისა და განხილვის წესის 
დამტკიცების თაობაზე“ 2020 წლის 26 ოქტომბრის N39 და „ბაზრის ანალიზის 
მეთოდური მითითებების დამტკიცების თაობაზე“ კონკურენციის სააგენტოს 
თავმჯდომარის 2020 წლის 23 ოქტომბრის N37 ბრძანებებით დამტკიცებული 



კანონქვემდებარე აქტები განსაზღვრავს დაგეგმილი კონცენტრაციის შეფასებასთან 
დაკავშირებულ მნიშვნელოვან საკითხებს. კერძოდ, „კონცენტრაციის თაობაზე 
შეტყობინების წარდგენისა და განხილვის წესის დამტკიცების თაობაზე“ 2020 წლის 26 
ოქტომბრის N39 ბრძანებით დამტკიცებული აქტით განსაზღვრულია კონცენტრაციის 
შეფასების პრინციპები, მეთოდები და შესაბამისი კრიტერიუმები, ხოლო „ბაზრის 
ანალიზის მეთოდური მითითებების დამტკიცების თაობაზე“ კონკურენციის 
სააგენტოს თავმჯდომარის 2020 წლის 23 ოქტომბრის N37 ბრძანებით დამტკიცებული 
აქტი ადგენს სასაქონლო ბაზრის შესწავლისა და შეფასებისათვის საჭირო პრინციპებსა 
და მეთოდებს;

14. კანონის მე-18 მუხლის შესაბამისად, სააგენტო უფლებამოსილია ეკონომიკურ 
აგენტს/მხარეს/დაინტერესებულ მხარეს მოსთხოვოს მისი საქმიანობის ან/და 
კონკრეტული ოპერაციის შესახებ ნებისმიერი ინფორმაციის/დოკუმენტაციის (მათ 
შორის, კონფიდენციალური ინფორმაციის) წარდგენა, რომელიც საჭიროა სააგენტოს 
მიერ შესაბამისი უფლებამოსილების განხორციელებისთვის.

III.  ბაზრის ანალიზი

„ბაზრის ანალიზის მეთოდური მითითების დამტკიცების თაობაზე” სააგენტოს 
თავმჯდომარის 2020 წლის 23 ოქტომბრის N37 ბრძანების მე-5 მუხლის პირველი პუნქტის 
მიხედვით, შესაბამისი ბაზრის იდენტიფიცირება უნდა მოხდეს შემდეგი სამი პარამეტრის 
მეშვეობით:  

ა) სასაქონლო/მომსახურების ბაზრის პროდუქციული საზღვრები;  
ბ) სასაქონლო/მომსახურების ბაზრის გეოგრაფიული საზღვრები;  
გ) სასაქონლო/მომსახურების ბაზრის დროითი ჩარჩოები.

ა) პროდუქციული საზღვრები  

შესაბამისი ბაზრის პროდუქციულ საზღვრებში ექცევა ყველა საქონელი ან 
მომსახურება, რომელიც შეიძლება ჩაითვალოს ურთიერთჩანაცვლებადად ამ 
საქონლის/მომსახურების მახასიათებლებიდან, ფასებიდან და მათი გამოყენების მიზნებიდან 
გამომდინარე.12

სააგენტოში წარმოდგენილი შეტყობინების თანახმად, სამიზნე კომპანიის - შპს 
„მნკორპის“ საქმიანობის სფეროს წარმოადგენს მანგანუმის მადნის კონცენტრატის შეძენა და 
მისი შემდგომი რეალიზაცია. ამასთან, სააგენტოს მიერ დამუშავებული ინფორმაციის 
საფუძველზე გამოიკვეთა, რომ სამიზნე კომპანია შესასწავლ პერიოდში დაკავებული იყო 

12 კონკურენციის სააგენტოს თავმჯდომარის N37 ბრძანებით დამტკიცებული „ბაზრის ანალიზის 
მეთოდური მითითებების დამტკიცების თაობაზე“ მე-8 მუხლის პირველი პუნქტი.



მანგანუმის მადნის, სილიკომანგანუმის, მშრალი კოქსისა და კოქსის ანაცერის შეძენა-
რეალიზაციითაც.13  

სააგენტოს მიერ გადამოწმებული ინფორმაციის თანახმად, ასევე დადგინდა, რომ შპს 
„მნკორპს“ გააჩნდა მანგანუმის მადნის მოპოვების ლიცენზია N10000224. სააგენტომ ქვეყანაში 
მანგანუმის მომპოვებელი სუბიექტებისა და თითოეული მათგანის მიერ მოპოვებული 
მანგანუმის მოცულობის შესახებ ინფორმაცია გამოითხოვა სსიპ მინერალური რესურსების 
ეროვნული სააგენტოდან. მიღებული ინფორმაციის თანახმად, 2023 წლის განმავლობაში შპს 
„მნკორპს“ უფიქსირდებოდა მანგანუმის მადნის მოპოვება ოდენობით.14 
აღნიშნულთან დაკავშირებით მხარემ განაცხადა, რომ მითითებული მადნის მოცულობის 
მოპოვება რეალურად არ მომხდარა და ეს მონაცემები მხოლოდ ათვისების გეგმის მიხედვით 
გაწერილი ბუნებრივი რესურსებით სარგებლობისათვის მოსაკრებლის გასაანგარიშებლად 
დაფიქსირდა.15 

 რაც შეეხება კონცენტრაციის განხორციელების დროისათვის გურამ თალაკვაძის 
კონტროლს დაქვემდებარებულ შპს „მნ გრუპი -2021“-ის საქმიანობის სფეროს, იგი 
ძირითადად დაკავებული იყო ფეროსილიკომანგანუმის წარმოებითა და მისი შემდგომი 
რეალიზაციით. თუმცა, მონაცემთა დამუშავების შედეგად, მის რეალიზაციის მონაცემებში 
ასევე გამოიკვეთა მანგანუმის კონცენტრატისა და წიდის გაყიდვების შესახებ ჩანაწერები.

ზემოაღნიშნულიდან გამომდინარე, პირველადი შეფასებით, შპს „მნ გრუპი -2021“-ისა 
და შპს „მნკორპის“ საქმიანობებს შორის იკვეთება როგორც ჰორიზონტალური გადაფარვის, 
ასევე ვერტიკალური ინტეგრაციის არსებობა. აღნიშნული გამიოხატება შემდეგნაირად:

პროდუქტი ჰორიზონტალური 
გადაფარვა

ვერტიკალური 
ინტეგრაცია

ვერტიკალური ინტეგრაციის 
ფორმა

მანგანუმის მადანი არა დიახ

ზედა დონის ბაზარი მანგანუმის 
კონცენტრატის წარმოებისათვის - 
მანგანუმის მადანი არის საწყისი 
პროდუქტი, რომლის 
გამდიდრებითაც მიიღება მისი 
კონცენტრატი.

მანგანუმის კონცენტრატი დიახ დიახ

ზედა დონის ბაზარი 
ფეროსილიკომანგანუმის 
წარმოებისათვის - მანგანუმის 
კონცენტრატი გამოიყენება 
ფეროსილიკომანგანუმის 
წარმოებაში.

13 გურამ თალაკვაძის 2025 წლის 28 თებერვლის წერილის (სააგენტოში რეგ. N01/1411) დანართით მოწოდებული 
ინფორმაცია.
14 სსიპ მინერალური რესურსების ეროვნული სააგენტოს 2025 წლის 12 თებერვლის წერილი N 22/662.
15 გურამ თალაკვაძის 2025 წლის 28 თებერვლის წერილი (სააგენტოში რეგ. N01/1411).



სილიკომანგანუმი/ 
ფეროსილიკომანგანუმი არა დიახ

ქვედა დონის ბაზარი როგორც 
მანგანუმის მადნის, ასევე მისი 
კონცენტრატისათვის.

წიდა და სხვა 
ტექნოგენური ნარჩენი

არა დიახ
ქვედა დონის ბაზარი 
სილიკომანგანუმისათვის - 
სილიკომანგანუმის წარმოების 
პროცესის დასრულების შემდგომ 
ნარჩენის სახით რჩება წიდა.

სააგენტომ განსახილველი კონცენტრაციის ეფექტის შეფასებისათვის, შესაბამისი 
ბაზრ(ებ)ის განსასაზღვრად, პირველ რიგში, დაამუშავა ზემოაღნიშნულ კომპანიათა მიერ 
შეძენილი და რეალიზებული, ასევე წარმოებული / მოპოვებული პროდუქტების სახეებისა და 
მოცულობების შესახებ ინფორმაცია, რისი გათვალისწინებითაც განსაზღვრა თუ რა დონეებზე 
იყო მიზანშეწონილი ბაზრების შეფასება.

დამუშავებული მონაცემებით დადგინდა, რომ შპს „მნ გრუპი -2021“ 2023 წელს 
აწარმოებდა მხოლოდ ფეროსილიკომანგანუმს და ახდენდა მის შემდგომ რეალიზაციას. მას 
გარდა წარმოებისა, შემდგომი რეალიზაციისათვის დამატებით შეძენილიც აქვს როგორც 
ფეროსილიკომანგანუმი, ასევე სილიკომანგანუმი. როგორც გურამ თალაკვაძემ მიუთითა, 
2023 წლისათვის კომპანია ფეროსილიკომანგანუმს ყიდდა როგორც ქვეყნის შიდა ბაზარზე, 
ასევე ახდენდა მის ექსპორტს, თუმცა ადგილობრივი გაყიდვები იყო მცირე რაოდენობით.16 
როგორც მონაცემთა ანალიზის შედეგად დადგინდა, კომპანიის მიერ 
ფეროსილიკომანგანუმის (FeSiMn) ჯამურმა რეალიზაციამ შეადგინა ტონა. ხოლო 
აქედან ქვეყნის შიდა ბაზარზე რეალიზაციის წილმა შეადგინა %. აღნიშნულიდან 
გამომდინარე, სააგენტომ მიზანშეწონილად მიიჩნია შპს „მნ გრუპი -2021“ -ის 
ფეროსილიკომანგანუმის გაყიდვები შეესწავლა მხოლოდ ექსპორტის დონეზე, ვინაიდან შიდა 
ბაზარზე რეალიზაციის მოცულობა საერთო გაყიდვების მცირე ნაწილს შეადგენდა. ამასთან, 
შპს „მნკორპს“ უფიქსირდება სილიკომანგანუმის (SiMn) რეალიზაციაც, თუმცა მისი გაყიდვა 
მოხდა შიდა ბაზარზე, უმნიშვნელო ოდენობით. იგი თავად აწარმოებდა მხოლოდ 
ფეროსილიკომანგანუმს, შესაბამისად, სილიკომანგანუმის რეალიზაციის ნაწილში იგი 
ბაზრის მეორად დონეზე იყო წარმოდგენილი. შესასწავლ პერიოდში კომპანიამ ამ 
პროდუქტის რეალიზაციასთან მიმართებით მხოლოდ ერთი ტრანზაქცია შეასრულა - 
უმნიშვნელო ოდენობის სილიკომანგანუმის რეალიზაცია მოახდინა ქვეყნის შიდა ბაზარზე. 
ამდენად, ამ პროდუქტის ნაწილში მისი საბაზრო მდგომარეობის შესწავლა სააგენტომ არ 
მიიჩნია რელევანტურად.

რაც შეეხება მანგანუმის კონცენტრატის რეალიზაციას, როგორც აღინიშნა ამ ნაწილში 
მხარეებს შესაძლოა უფიქსირდებოდეთ ჰორიზონტალური გადაფარვა. შპს „მნკორპისათვის“ 
მანგანუმის კონცენტრატის შეძენა-რეალიზაცია წარმოადგენს ძირითადი საქმიანობის 
სფეროს. ამასთანავე, კომპანიების მიერ რეალიზებული პროდუქციის ასორტიმენტის 
შესწავლის შემდგომ გამოვლინდა, რომ მანგანუმის კონცენტრატის გაყიდვა უფიქსირდებოდა 

16 გურამ თალაკვაძის 2025 წლის 04 თებერვლის წერილი (სააგენტოში რეგ. N 01/734).



შპს „მნ გრუპი -2021“-საც. თუმცა, 2023 წელს კომპანიის მიერ შესრულებულია მხოლოდ ერთი 
ტრანზაქცია, რომლის მეშვეობითაც გაყიდული კონცენტრატის ოდენობა არ არის დიდი 
მოცულობის. ამასთანავე, მნიშვნელოვანია, რომ შპს „მნ გრუპი -2021“, ისევე როგორც შპს 
„მნკორპი“ თავად არ აწარმოებს მანგანუმის კონცენტრატს (შპს „მნ გრუპი -2021“-ს 
ფეროსილიკომანგანუმის წარმოებისათვის თავადაც უწევდა შეეძინა ეს პროდუქტი). 
აღნიშნულის გამო შპს „მნ გრუპი -2021“-მა ამ ერთჯერადი რეალიზაციითაც გაყიდა 
პროდუქტი, რომელიც თავად შეიძინა . შესაბამისად, იმის 
გათვალისწინებით, რომ ორივე განსახილველი კომპანია წარმოდგენილია ამ ბაზრის მეორად 
დონეზე - ისინი თავად იძენენ შესაბამის პროდუქტს შემდგომი რეალიზაციის მიზნით (ანუ 
ახდენენ მის „გადაყიდვას“), სააგენტოს მიაჩნია, რომ მათ ვერ ექნებათ რეალური გავლენა და 
ეფექტი ბაზარზე. აღნიშნულის გამო, სააგენტომ გადაწყვიტა, ბაზრის მდგომარეობა ამ 
დონეზე არ შეესწავლა.

ამასთანავე, როგორც უკვე აღინიშნა, შპს „მნკორპს“ გააჩნია მანგანუმის მადნის 
მოპოვების ლიცენზია. სსიპ მინერალური რესურსების ეროვნული სააგენტოს მონაცემებით, 
2023 წლის განმავლობაში მას უფიქსირდებოდა მანგანუმის მადნის მოპოვება. მიუხედავად 
იმისა, რომ მხარის მითითებით მადნის მოპოვება რეალურად არ მომხდარა, რადგანაც 
აღნიშნული პროდუქტი წარმოადგენს ზედა დონის ბაზარს ყველა სხვა განსახილველი 
პროდუქტისათვის, სააგენტომ მიზანშეწონილად ჩათვალა, შეესწავლა ამ დონეზე კომპანიის 
საბაზრო მდგომარეობა სსიპ მინერალური რესურსების ეროვნული სააგენტოს მონაცემებზე 
დაყრდნობით. აქვე აღსანიშნავია, რომ შპს „მნკორპს“ უფიქსირდება მანგანუმის მადნის 
რეალიზაციაც. თუმცა, ამ კუთხით საკვანძოა ის, რომ 2023 წლის განმავლობაში მის მიერ 
რეალიზებული ამ პროდუქტის მოცულობა სრულად ემთხვევა მის მიერ ამავე პერიოდში 
შეძენილი პროდუქტის მოცულობას. შესაბამისად, მან სხვა ეკონომიკური აგენტისაგან 
შეძენილი მადანი „გადაყიდა“ და არ გაუსხვისებია მის მიერ წარმოებული პროდუქტი. ეს 
უკანასკნელი ნიშნავს, რომ იგი ამ პროდუქტის რეალიზაციის ნაწილშიც ბაზრის მეორად 
დონეზეა წარმოდგენილი, რის გამოც სააგენტოს მისი საბაზრო მდგომარეობის შეფასება არ 
მიაჩნია რელევანტურად. სააგენტოს მოსაზრებით, მისი მდგომარეობა ვერ იქნება ბაზარზე 
რეალური გავლენის მომხდენი ან მნიშვნელოვანი ეფექტის მქონე.

ბ) გეოგრაფიული საზღვრები  
პროდუქციის გეოგრაფიული ხელმისაწვდომობის გათვალისწინებით, 

კონცენტრაციის გეოგრაფიულ საზღვრად განისაზღვრა ეროვნული დონე.
 
გ) დროითი ჩარჩო 
პროდუქციის მიწოდება არ ხასიათდება სეზონურობით, შესაბამისად, ბაზარს არ 

გააჩნია  კონკრეტული დროითი ჩარჩო. 

კონცენტრაციაში მონაწილე მხარეების საბაზრო წილების გამოთვლა:



ბაზრის ანალიზის პროცესში, სააგენტო ეყრდნობა აუცილებლობისა და 
თანაზომიერების პრინციპებს და ბაზრის ანალიზს ახორციელებს მიზნის მისაღწევად საჭირო 
და პროპორციული კვლევის ჩატარების გზით.

„ბაზრის ანალიზის მეთოდური მითითების დამტკიცების თაობაზე“ სააგენტოს 
თავმჯდომარის 2020 წლის 23 ოქტომბრის N37 ბრძანების მე-16 მუხლის 1-ლი პუნქტის 
მიხედვით, შესაბამისი ბაზრის მოცულობა წარმოადგენს დროის განსაზღვრულ პერიოდში 
ბაზარზე მიწოდებული საქონლის/მომსახურების რეალიზაციის მოცულობას. „ბაზრის 
ანალიზის მეთოდური მითითების დამტკიცების თაობაზე“ სააგენტოს თავმჯდომარის 2020 
წლის 23 ოქტომბრის N37 ბრძანების მე-16 მუხლის მე-3 პუნქტის მიხედვით, შესაბამისი 
სასაქონლო ბაზრის მოცულობა შესაძლებელია განისაზღვროს ქვეყანაში წარმოებული, 
ქვეყნიდან ექსპორტირებული და იმპორტირებული საქონლის მოცულობების 
გათვალისწინებით.

ბაზრის ანალიზის ფარლგებში შესაბამისი ბაზრის მოცულობის, ჰერფინდალ-
ჰირშმანის ინდექსისა და კონცენტრაციაში მონაწილე ეკონომიკური აგენტის საბაზრო წილის 
გამოთვლის მიზნით, 2023 წლის განმავლობაში ფეროსილიკომანგანუმის ექსპორტის ბაზარზე 
მოქმედი სუბიექტების იდენტიფიცირებისათვის სააგენტო დაეყრდნო სსიპ შემოსავლების 
სამსახურის მიერ მოწოდებულ ინფორმაციას.17

მიღებული და დამუშავებული ინფორმაციის ანალიზის შედეგად დადგინდა შემდეგი:

1. 2023 წელს ქვეყნის მასშტაბით ფეროსილიკომანგანუმის ექსპორტის ბაზარზე 
ეკონომიკურ საქმიანობას ახორციელებდა 30-ზე მეტი ეკონომიკური აგენტი;

2. ბაზრის საერთო მოცულობამ შეადგინა   149 755 401.50 კგ;
3. შპს „მნ გრუპი 2021“-ის საბაზრო წილმა 2023 წლისათვის შეადგინა %; 
4. ბაზრის კონცენტრაციის ჰერფინდალ-ჰირშმანის ინდექსი (HHI) გაუტოლდა 2849.7 

ერთეულს.

რაც შეეხება მანგანუმის მოპოვებას, შესაბამისი ბაზრის მოცულობის, ჰერფინდალ-
ჰირშმანის ინდექსისა და კონცენტრაციაში მონაწილე ეკონომიკური აგენტის საბაზრო წილის 
გამოთვლის მიზნით, 2023 წლის განმავლობაში შესაბამის ბაზარზე მოქმედი სუბიექტების 
იდენტიფიცირებისათვის სააგენტო დაეყრდნო სსიპ მინერალური რესურსების ეროვნული 
სააგენტოს მიერ მოწოდებულ ინფორმაციას.18

მიღებული და დამუშავებული ინფორმაციის ანალიზის შედეგად დადგინდა შემდეგი:

17 შემოსავლების სამსახურის 2025 წლის 13 თებერვლის N 21-10/9447 წერილი.
18 სსიპ მინერალური რესურსების ეროვნული სააგენტოს 2025 წლის 12 თებერვლის N 22/662 წერილი.



5. 2023 წელს ქვეყნის მასშტაბით მანგანუმის მადნის მოპოვების ბაზარზე ეკონომიკურ 
საქმიანობას ახორციელებდა 5 ეკონომიკური აგენტი;

6. ბაზრის საერთო მოცულობამ შეადგინა 967 242 ტონა;
7. შპს „მნკორპის“ საბაზრო წილმა 2023 წლისათვის შეადგინა %; 
8. ბაზრის კონცენტრაციის ჰერფინდალ-ჰირშმანის ინდექსი (HHI) გაუტოლდა 9871.5 

ერთეულს.

ზემოაღნიშნულიდან გამომდინარე გამოიკვეთა, რომ მანგანუმის მადნის მოპოვების 
ბაზარი მაღალკონცენტრირებულია. იგი საგრძნობლად აღემატება მაღალკონცენტრირებული 
ბაზრის კონცენტრაციის ინდექსის მინიმალურ მაჩვენებელს (2250). აღნიშნული 
განპირობებულია იმ ფაქტით, რომ ბაზარზე მოქმედი ეკონომიკური აგენტების რაოდენობა 
ძალიან მცირეა, ხოლო ერთ-ერთი მონაწილე ეკონომიკური აგენტის საბაზრო წილი ძალიან 
მაღალი. ამ კუთხით, შესაბამისი ბაზრის კონცენტრაციის ინდექსის ამგვარი მაჩვენებლის 
მთავარი განმაპირობებელია საბაზრო მდგომარეობა. 
გასათვალისწინებელია, რომ აღნიშნულ ბაზარზე ოპერირება წარმოადგენს ლიცენზირებად 
საქმიანობას, რაც გულისხმობს, რომ ბაზარზე შესვლისათვის აუცილებელია ცალკეული 
წინაპირობების დაკმაყოფილება. 

. შესაბამისად, თავად საქმიანობის 
სპეციფიკა და მასთან დაკავშირებული სხვადასხვა სახის სირთულეები (საქმიანობის 
სპეციფიკიდან გამომდინარე კი შეიძლება ითქვას, რომ ბაზარი შესვლის მაღალი ბარიერებით 
ხასიათდება), სახელმწიფოს მიერ გაცემული ექსკლუზიური ხასიათის ლიცენზია და მადნის 
მოპოვების შეზღუდული არეალი ერთობლიობაში განაპირობებს იმას, რომ ბაზარზე არ არის 
წარმოდგენილი ბევრი ეკონომიკური აგენტი. აღნიშნული კი, თავის მხრივ, ზრდის 
კონცენტრაციის ინდექსს. თუმცა, კონცენტრაციის ეფექტის შეფასების კუთხით 
მნიშვნელოვანია, რომ შპს „მნკორპის“ წილი შესაბამის ბაზარზე უმნიშვნელოა და მისი 
საბაზრო მდგომარეობა არ განაპირობებს ბაზრის კონცენტრაციის ჰერფინდალ-ჰირშმანის 
ინდექსის ამგვარ მაჩვენებელს. 

რაც შეეხება ფეროსილიკომანგანუმის რეალიზაციის ბაზარს, იგი ექსპორტის დონეზე 
მაღალკონცენტრირებულია, თუმცა ამ შემთხვევაშიც ინდექსის მაღალ მაჩვენებელს ერთ-ერთი 
კომპანიის მაღალი საბაზრო წილი განაპირობებს. თავად შპს „მნ გრუპი - 2021“-ის საბაზრო 
წილი კი 2023 წელს საგრძნობლად ჩამოუვარდება %-ს და იგი გაუტოლდა %-ს. 

ამდენად, მართალია, შესწავლილი ბაზრები, განსაკუთრებით კი მანგანუმის მადნის 
მოპოვების ბაზარი მაღალკონცენტრირებულია, თუმცა შპს „მნკორპისა“ და შპს „ მნ გრუპი - 
2021“-ის საბაზრო წილები შესაბამის ბაზრებზე მცირეა. სააგენტო აღნიშნავს, რომ 



კონცენტრაციების კონტროლის მიზანს წარმოადგენს პირთა მხოლოდ ისეთი კონცენტრაციის 
დაუშვებლობა, რომელიც არსებითად ზღუდავს ეფექტიან კონკურენციას შესაბამის ბაზარზე. 
შესაბამისად, თუ დაგეგმილი კონცენტრაცია არსებითად არ ზღუდავს ეფექტიან 
კონკურენციას საქართველოს ან მისი ნაწილის სასაქონლო ან მომსახურების ბაზარზე, მიიღება 
გადაწყვეტილება დაგეგმილი კონცენტრაციის კონკურენტულ გარემოსთან თავსებადობის 
შესახებ. შესაბამისად, რადგანაც სააგენტოს მიერ შეფასებულ შესაბამის ბაზრებზე 
კონცენტრაციის ინდექსის მაღალი მაჩვენებელი არ არის კავშირში კონცენტრაციის 
ფარგლებში შესაფასებელი სუბიექტების საბაზრო მდგომარეობასთან და ის 
განპიროებებულია ბაზარზე მოქმედი სხვა ეკონომიკური აგენტის საბაზრო წილითა და თავად 
ბაზრის სტრუქტურით. ბაზრის ანალიზის შედეგების, კონკრეტულად კი კონცენტრაციის 
მონაწილე მხარეების საბაზრო წილების გათვალისწინებით, სააგენტოს მიაჩნია, რომ 
განხორციელებული კონცენტრაცია არ ახდენს არსებით გავლენას კონკურენტულ გარემოზე.

IV. კონკურენციისა და მომხმარებლის დაცვის სააგენტოს შეფასება

ყოველივე ზემოაღნიშნულიდან გამომდინარე, საქართველოს კონკურენციისა და 
მომხმარებლის დაცვის სააგენტომ დაადგინა, რომ გურამ თალაკვაძის (პირადი N ) 
მიერ შპს „მნკორპის“ (ს/ნ 416334167) 100%-იანი წილის შეძენის გზით განხორციელებული 
კონცენტრაცია „კონკურენციის შესახებ“ საქართველოს კანონის მე-11 მუხლის შესაბამისად 
არსებითად არ ზღუდავს ეფექტიან კონკურენციას საქართველოს ან მისი ნაწილის სასაქონლო 
ან მომსახურების ბაზარზე და თავსებადია კონკურენტულ გარემოსთან.

